
Buğda bitkisinin becərilməsi üçün illik təqvim 

Yanvar 

Sələfi yonca və digər bitki qalıqları olan buğda sahələri payızda siçanabənzər 

gəmiricilərlə sirayətlənə bilər. Bunlarla mübarizə üçün aldadıcı zəhərli yemlər 

hazırlanaraq işlək yuvalara qoyulur. Aldadıcı yemlər bitkilərin yaşıl yarpaqlarından 

və dənindən hazırlanır. Bunun üçün 1 kq buğda dəni 30-40 qram bitki yağında 

isladılıb üzərinə 100-120 qram sink-fosfid zəhəri əlavə edilərək qarışdırılır. Hər işçi 

yuvaya 10-15 ədəd zəhərlənmiş dən qoyulur və üstü örtülür. 

Fevral 

Bitkinin vegetasiya dövründə alaq otlarına qarşı mübarizə aparmaq üçün herbisidlər, 

ziyanverici və xəstəliklərə qarşı mübarizə aparmaq üçün isə digər preparatlar 

alınaraq tədarük edilir və bu herbisid və preparatları sahəyə çiləmək üçün lazım olan 

texnikalar təmir edilərək işlək vəziyyətə gətirilir. 

Mart 

Bitkilərin normal böyümə və inkişafının təmin olunması üçün  şum altına verilən 

gübrələrlə yanaşı yemləmə şəklində hektara 200-250 kq azot gübrəsi (ammonium 

şorası) S-1800, S-1200, A-650, A-850 markalı gübrəsəpən aqreqatlar vasitəsilə 

verilir. Sahəni gübrə səpildikdən sonra yüngül dişli mala ilə malalamaq 

məqsədəuyğundur. Belə malalanma torpağı yumşaldır, mineral gübrəni torpağa 

qatır, alaq otlarını məhv edir və torpağın hava rejimini yaxşılaşdıraraq bitkinin 

köklərinin havalanmasını tənzimləyir. Alaq otlarına qarşı kimyəvi mübarizə 

məqsədilə herbisidlərdən istifadə edilir. Aran bölgələrdə suvarma arxları və kanallar 

açılır və təmizlənir. 

Aprel 

Hava şəraitindən asılı olaraq buğda sahələri hektara hər biri 500-600 m³ su 

normasında olmaqla suvarılır. Vegetasiya suvarmalarının şırım üsulu ilə aparılması 

daha səmərəlidir. Yağış yağdırma üsulu ilə aparılan suvarmada bitkinin çiçəkləmə 

dövrü tozcuqların yuyulmasına və mayalanma getmədiyinə görə məhsuldarlıq 

göstəriciləri aşağı düşür. Ona görə də çiçəkləmə-tozlanma fazasında yağışyağdırma 

üsulu ilə suvarmanı dayandırmaq lazımdır. Dağlıq ərazilərdə dəmyə şəraitində 

buğdanın kollanma fazasında səpinin köndələni istiqamətində əkinlər yüngül dişli 

mala ilə malalanır. 

 



May 

Məhsul toplanmasına hazırlıq işləri görülür. Buğda məhsulu töküləcək xırman 

təmizlənir, anbarlar dezinfeksiya olunaraq ziyanvericilər məhv edilir. Ayın 

əvvəllərində buğda sahəsi bir dəfə suvarılır. Taxıl biçən kombaynlar, küləş bağlayan 

aqreqatlar, məhsulu daşımaq üçün nəzərdə tutulan nəqliyyat vasitələri təmir edilərək 

işçi vəziyyətə gətirilir.  

Toxumluq əkin sahələrində aprobasiyaya hazırlıq işləri görülür. May ayının ikinci 

və iyun ayının birinci yarısında aprobasiya prosesi başa çatdırılır. 

İyun 

Arpa və buğda sahəsindən məhsul yığımına hazırlıq məqsədilə struktur nümunələr 

götürülür, dəndə nəmliyin miqdarı təyin edilir.  Sahələrdə taxıl biçən kombaynların 

və texnikanın normal işləməsi üçün, su arxları doldurulur. Məhsul dənlərin tam 

yetişmə fazasında taxılyığan kombaynla birbaşa yığılır. Taxıl biçininə səhər tezdən 

başlamaq məsləhət görülmür. Çünki bu zaman sünbüllərdə nəmliyin miqdarı çox 

olduğuna görə onlar yaxşı döyülmür. Nəticədə kombayndan çıxan samanın 

tərkibində bütöv və tam döyülməmiş sünbüllər müşahidə olunur ki, bu da xeyli dən 

itkisi deməkdir. Ona görə də buğdanın biçininə səhər saat 10⁰⁰-11⁰⁰ radələrində 

başlamaq lazımdır. 

İyul 

Xırmanda olan buğda toxumları qurudularaq toxum təmizləyən maşınlar vasitəsilə 

çeşidlənir və kisələrə doldurularaq anbarlara yığılır. Toxumun saxlanması üçün 

anbarlar əvvəlcədən dezinfeksiya edilir, zərərverici və  həşəratlardan təmizlənir. 

Avqust 

Buğda səpiləcək sahələr, sələf bitkisinin qalıqlarını xırdalamaq üçün LDQ-10 

markalı üzləyici ilə 10-12 sm dərinlikdə üzlənir. Məqsəd həm də alaq otlarının 

cücərməsinə şərait yaratmaqdan ibarətdir. 15-20 gündən sonra sahəyə baxış keçirilir, 

torpağa şum altına fiziki çəkidə 150-200 kq ammofos gübrəsi verilir. Gübrə norması 

torpaq analizlərinin nəticələrinə əsasən  müəyyən edilməsi tövsiyyə olunur. Şum 25-

27 sm dərinlikdə aparılır. 

Sentyabr 

Payızlıq buğda səpini üçün hazırlıq görülür. Səpindən əvvəl sahə diskili mala ilə 12-

15 sm dərinlikdə yumşaldılır. Sahədə kəltənlərin diametri 1-2 sm (65 %), 2-4 sm (30 



%) və 4-5 sm (5 %) təşkil etməlidir. Sahə tam hamar olmalıdır ki, səpin vaxtı 

toxumları eyni dərinliyə səpmək mümkün olsun.   

Oktyabr 

Suvarılan aran rayonlarında buğdanın optimal səpin müddəti oktyabrın birinci 

ongünlüyü ilə noyabrın birinci ongünlüyü arası hesab olunur. Suvarma şəraitində 

buğdanın tirəli səpin üsulu ilə səpilməsi daha yaxşı nəticə verir. Bu üsulla aparılmış 

səpinlərdə dən məhsuldarlığı adi cərgəvi səpinlərə nisbətən sortlardan asılı olaraq 5-

8 s/ha yüksək olur. Payızlıq buğda adi cərgəvi səpinlərdə optimal səpin norması 

hektara 4,0-4,5 milyon (180-200 kq), tirəli səpinlərdə isə 3,0-3,5 milyon (130-

140kq) cücərən dən hesabı ilə səpilir. Səpinlə birlikdə hektara fiziki çəkidə 100-150 

kq mürəkkəb gübrə (nitrofoska və ya ammofoska) toxumsəpən maşınla  verilir. 

Toxumu 200 kq-a 0,08-0,1 litr Raksillə və yaxud 0,6 litr Vitavaks 200FF-lə 

dərmanlamaq lazımdır. Toxumlar cərgəarası 12,5 və ya 14,2 sm olmaqla 4-5 sm 

dərinliyə səpilir. Səpindən sonra şırımlar açılır və sahə hektara 600-700 m³ su 

norması ilə suvarılır. 

Noyabr 

Bu ayda payızlıq səpinlərə, o cümlədən payızlıq buğda sahələrinə gəmiricilər böyük 

ziyan vurur. Gəmiricilərə qarşı mübarizə aparmaq üçün zəhərləyici aldadıcı yem 

hazırlanır. Aldadıcı yemi hazırlamaq üçün buğda və yaxud arpa dəni götürülür və 

dən avtol yağı ilə isladılır. Üzərinə sink-fosfid zəhəri səpilərək qarışdırılır. Bu iş 

dənlər qara rəng alana kimi davam etdirilir. Hazırlanmış aldadıcı yemi sahələrə əl 

ilə vermək olar. Bu zaman hər işlək yuvaya 5-10 ədəd dən qoyulur və yuvanın ağzı 

torpaqla örtülür. Gəmiricilərə qarşı mübarizə yanvar ayı da davam etdirilir. 

Dekabr 

Qarşıdan gələn yeni ildə görüləcək işlər planlaşdırılır və bu işlərin icra olunması ilə 

əlaqədar tədbirlər planı hazırlanır. 

 


